
 1 

ACTA NÚM. 1 - DA SESIÓN EXTRAORDINARIA URXENTE DO PLENO DA 
CORPORACIÓN QUE TIVO LUGAR O DÍA  12 DE XANEIRO DE 2016. 
 
No Salón de Sesións da Casa Consistorial do Excmo. Concello de Santiago de 
Compostela, cando son as 17 horas do día 12 de xaneiro de 2016, constitúese o Pleno 
da Corporación en primeira convocatoria de sesión extraordinaria urxente.  
 
A S I S T E N: 
 
Don Martiño Noriega Sánchez, alcalde-presidente. 
 
Concelleiros/as: 
 
Compostela Aberta (CA):  
 
Dona María Rozas Pérez.  
Don Jorge Carlos Duarte Vázquez. 
Dona Branca Petra Novo Rey.    
Don  Xan Xesús Duro Fernández.  
Dona Concepción Fernández Fernández. 
Don Manuel Dios Diz.  
Dona Marta Irene Lois González.  
Don Rafael Peña Vidal.  
Dona Noa María Morales Sánchez. 
 
Partido Popular (PP):  
 
Don Agustín Hernández Fernández de Rojas. 
Dona María José Castro Carballal.  
Don Alejandro Sánchez-Brunete Varela.  
Dona María Ángeles Ántón Vilasánchez.  
Dona María José Corral  López.  
Don Manuel Martínez Varela.  
Dona Teresa María Gutiérrez López.  
Dona María Teresa Cancelo Márquez.  
Don Claudio Ricardo Montiel Carracedo. 
 
Partido Socialista de Galicia (PSdeG-PSOE): 
 
Don Francisco Reyes Santiás.  
Dona María José Tobar Quintanar.  
Don Gonzalo Muíños Sánchez.  

Dona María Milagros Castro Sánchez. 
 
Bloque Nacionalista Galego (BNG): 
 
Don Rubén Cela Díaz.  
Dona María Goretti Sanmartín Rei.  
 
Dona Inmaculada Viña Carregal, Interventora do Concello. 
 
Francisco Javier Castiñeira Izquierdo, Secretario Xeral do Pleno Concello de 
Santiago de Compostela. 
 
O R D E       D O       D Í A: 
 
1. Ratificación da urxencia da convocatoria. 
 
2. Aprobación da Estratexia integrada de desenvolvemento urbano e sostible 
(EDUSI). 
 
Alcalde: Boas tardes a todos e a todas, damos entón inicio á sesión extraordinaria e 
urxente para a cal estabamos convocados no día de hoxe, con dous puntos na orde do 
día, o segundo, que é o de contido, que é aprobación da estratexia integrada de 
desenvolvemento urbano e sostible coñecida como EDUSI, pero antes de pasar a 
debater a mesma, pasamos ao primeiro punto. 
 
1. RATIFICACIÓN DA URXENCIA DA CONVOCATORIA. 
 
Alcalde: A xustificación da urxencia sábeno os homes e mulleres desta corporación, o 
prazo remata mañá, polo tanto era necesario convocar cun día previo para facer a 
notificación da solicitude de fondos para estratexia integrada, polo tanto, non sei se 
alguén quere facer unha intervención a respecto da ratificación da urxencia ou pasamos 
directamente a votación. 
 
Pasamos logo a votación da ratificación da urxencia. 
 
Don Agustín Hernández Fernández de Rojas: Se é posible facer a intervención 
despois de votar para explicar o  voto preferiría, senón explico o voto antes da votación. 
 
Alcalde: Si é posible facer a explicación de voto a posteriori da votación. 
 
O Pleno da Corporación, aproba a urxencia da convocatoria, por 16 votos a favor 
correspondentes aos concelleiros/as dos grupos municipais (10 CA, 4 PSdeG-PSOE 

e 2 BNG) e 9 abstencións dos/as concelleiros/as do grupo municipal do Partido 
Popular. 
 
Alcalde: Se fai explicación de voto, Agustín. 
 
Don Agustín Hernández Fernández de Rojas: Para explicar o voto, e moi brevemente 
señor alcalde, nós non podemos estar de acordo coa urxencia, porque falando claro, e o 
explicaremos ao longo do debate, porque é froito unicamente da súa indolencia, non 
está xustificada, non temos a información, e polo tanto este grupo non vai ser cómplice 
chapuza que significa este expediente, a verdade, é que o lóxico era votar en contra, 
pero créanme que por responsabilidade, para que non puideran utilizar no caso de non 
prosperar a urxencia, que a oposición  priva á cidade duns fondos, e por iso 
manifestamos a nosa abstención. 
 
Alcalde: Pois que conste en acta, que a miña indolencia e eu tomamos nota,  señor 
secretario,  pasaríamos a debater o punto núm. 2 da orde do día. 
 
2. APROBACIÓN DA ESTRATEXIA INTEGRADA DE DESENVOLVEMENTO 
URBANO E SOSTIBLE (EDUSI). 
 
A proposta do concelleiro delegado de espazos  cidadáns, dereito á vivenda e 
mobilidade, de data 11 de xaneiro de 2016, ten o seguinte contido: 
 
“O Programa Operativo de Crecemento Sustentable (POCS) 2014-2020 inclúe un eixo 
urbano (12) destinado a financiar estratexias de desenvolvemento urbano sostible que 
establezan medidas integradas para facer fronte aos retos económicos, ambientais, 
climáticos, demográficos e sociais que afectan ás zonas urbanas. 
 
Neste contexto, o Ministerio de Facenda e Administracións Públicas publicou con data 
de 17 de novembro, a Orde HAP/2427/2015, pola que se aproban as bases e a primeira 
convocatoria para a selección de estratexias de Desenvolvemento Urbano Sostible e 
Integrado (DUSI) que serán cofinanciadas mediante o Programa operativo FEDER de 
crecemento sostible 2014-2020, e cuxo prazo de presentación remata o 13 de xaneiro de 
2016. 
 
Nesta primeira convocatoria, cun máximo do 70% do total dos fondos asignados, 
pódese prever que haxa un total de 83.132.000 euros para a nosa Comunidade 
autónoma. 
 
Cada estratexia, agás casos excepcionais, estará subvencionada como máximo con 5 
millóns de euros para cidades entre 20.000 e 50.000 habitantes, ou 15 millóns para 
cidades de máis de 50.000 habitantes. 

As entidades locais que desexen financiar actuacións de desenvolvemento urbano 
sostible e integrado con fondos FEDER haberán de aprobar unha estratexia 
integrada que serva de marco de referencia territorial e sectorial para a propia 
definición, desenvolvemento e avaliación daquelas actuacións. 
 
No anexo II da Orde ministerial, anteriormente citada, descríbese o contido das 
estratexias de desenvolvemento urbano e Sostible (DUSI), que haberán de adaptarse á 
realidade territorial e á estrutura institucional e de gobernanza da cidade, incluíndo a 
identificación de problemas, análise integrado, diagnose e definición de prioridades e de 
obxectivos, programación de actuacións e definición de indicadores de seguimento e de 
avaliación, capacidade administrativa, etc., todo elo coa participación cidadá e dos 
axentes sociais. 
 
Unha vez definida e validada a estratexia, e no marco da mesma, haberán de definirse os 
proxectos e actuacións que, interrelacionados entre si -accións integradas- sexan 
capaces de contribuír aos fins da estratexia. 
 
De conformidade co artigo 7 do Regulamento de FEDER, as estratexias de 
desenvolvemento urbano sustentable integrado (DUSI) deben estar compostas por 
accións interrelacionadas que traten de mellorar de forma duradeira a situación 
económica, ambiental, climática, social e demográfica dunha zona urbana. Aínda que as 
operacións financiadas polos Fondos EIE non teñen por que abarcar todos estes 
elementos, a estratexia DUSI na que se enmarquen deberá ter en conta todos os aspectos 
mencionados. 
 
As accións non deben propoñerse e financiarse de forma totalmente independente, 
senón que deben desenvolverse no contexto dunha estratexia integrada máis ampla, coa 
finalidade clara de crear unha resposta coherente e integrada aos problemas da zona 
urbana afectada (barrio marxinal, distrito, cidade, área metropolitana, etc.) 
 
As Estratexias definirán as liñas de actuación para acadar os distintos obxectivos 
temáticos, e constituirán o marco para a posterior selección, por parte das entidades 
beneficiarias, das operacións a desenvolver co cofinanciamento das axudas FEDER que 
se concedan.  
 
O documento analiza as carencias e as fortalezas da cidade para formular un plan de 
implementación cara o ano 2020, identifica os principais problemas e necesidades, e 
define obxectivos prioritarios e liñas de actuación, todo elo atendendo ás propostas 
xurdidas no proceso de participación realizado, a través de cuestionarios en liña e 
xornadas de traballo nas que interviron, ademais de técnicos municipais e concelleiros, 
representantes de diversas actividades económicas e do tecido asociativo da cidade.  

Froito de todo este proceso, o equipo técnico ao que se adxudicou a redacción da 
Estratexia -IDOM- presentou con data 22 de decembro de 2015 un primeiro documento, 
que foi sometido á consideración da Comisión Informativa de Urbanismo que tivo lugar 
o día 23 de decembro de 2015. 
 
A Xunta de Goberno da Cidade, en sesión extraordinaria e urxente que tivo lugar o día 
30 de decembro de 2015, acordou acollerse á convocatoria de axudas, e asumiu o 
compromiso de habilitar crédito suficiente no presuposto municipal do 2016 e nos 
sucesivos presupostos municipais para facer fronte ao cofinanciamento do proxecto, 
segundo o desagregamento por anualidades (2016-2020) que se reflicte no acordo 
adoptado. 
  
Posteriormente, o día 8 de xaneiro de 2016 tivo lugar outra sesión extraordinaria e 
urxente da Comisión Informativa de Urbanismo, co obxecto de analizar os axustes 
incorporados ao documento de data 7 de xaneiro a fin de respectar o límite máximo dos 
250.000 carácteres que esixe a Orde ministerial. 
 
No expediente constan os seguintes informes técnicos: 
 
- Informe do Servizo Municipal de Planeamento e Xestión urbanística, asinado o 22 de 
decembro de 2015. 
- Informe dos responsables municipais de Economía e Emprego, de data 28 de 
decembro de 2015. 
- Informe da Intervención Municipal, asinado o 30 de decembro de 2015. 
 
Vistos os anteditos informes, e o documento presentado por IDOM con data de hoxe, e 
considerando: 
 
- Que o mesmo reúne o contido e nivel de determinacións esixido pola Orde 
HAP/2427/2015, pola que se aproban as bases e a primeira convocatoria para a 
selección de estratexias de Desenvolvemento Urbano Sostible e Integrado que serán 
cofinanciadas mediante o Programa operativo FEDER de crecemento sostible 2014-
2020. 
 
- Que o documento presentado inclúe a avaliación económica de todas as actuacións 
previstas -incluídos os gastos de xestión-, téndose adoptado pola Xunta de Goberno da 
Cidade o compromiso de habilitar crédito suficiente no presuposto municipal do 2016 e 
seguintes a fin de financiar o 20% do gasto total (3.750.000 euros), unha vez que sexa 
concedida e aceptada a subvención. 
 
- Que a aprobación da Estratexia constitúe un requisito imprescindible para poder optar 

á convocatoria das axudas, cuxo prazo de presentación remata o 13 de xaneiro de 2016. 
 
- Que na elaboración da Estratexia procurouse instrumentar a máxima participación 
posible, atendendo aos medios dispoñibles, o que aconsella o seu sometemento ao Pleno 
Municipal, en canto órgano plenario de representación política da Corporación 
Municipal. 
 
En consecuencia, proponse ao Pleno Municipal a adopción do seguinte ACORDO: 
 
Aprobar a Estratexia de Desenvolvemento Urbano Sostible Integrado (DUSI) para a 
área da cidade de Santiago de Compostela 2014-2025. 
 
O documento que se somete a aprobación é o datado polo equipo redactor o día 11 de 
xaneiro de 2016.” 
 
Alcalde: Vai facer a defensa do punto o concelleiro da área, Jorge Duarte. 
 
Don Jorge Duarte Vázquez: Moi boas tardes a todos e todas, estamos hoxe aquí para 
aprobar a estratexia de desenvolvemento urbano e sostible integrado para a área urbana 
da cidade de Santiago de Compostela. 
 
Como vostedes saben, a estratexia é unha das condicións que se pon dende o Ministerio 
de Facenda e Administracións Públicas na convocatoria que se fará para a obtención de 
fondos do Programa dos POCS, Programas Operativos de Crecemento Sostible, que 
serán  do prazo 2015-2020, que poderán ser financiados con fondos europeos. 
 
O documento que hoxe se trae para aprobación é unha estratexia, unha estratexia que 
fixa un horizonte 2015-2025,    un documento que foi contratado polo anterior goberno 
municipal á Consultora IDOM que ten unha primeira fase entregada de análise e 
diagnose a finais do verán ou durante o verán de 2015. Dentro do obxectivo deste 
goberno municipal foi que este documento fose o máis aberto e participativo posible. 
 
No mes de outubro abriuse un proceso participativo cunha invitación á cidadanía para 
participar a cerca das liñas de actuación que entendían que eran prioritarias para esta 
cidade. Fíxose a través de dúas enquisas diferentes, unha para toda a cidadanía, e outra 
para xente cualificada, que contou coa participación de 570 cidadáns, aberta a todos os 
cidadáns, e con 72 enquisas cubertas no referente a axentes cualificados. 
 
A partires de finais de novembro fíxose pública a convocatoria para a selección das 
estratexias de desenvolvemento urbano e sostible integrado que serán cofinanciadas 
mediante o Programa Operativo FEDER de Crecemento Sostible para o Programa 2014-
2020. 

Con posterioridade á publicación o 17 de novembro no BOP, dende o equipo redactor e 
o concello, organizáronse unhas mesas de traballo o 2 de decembro, nas  cales estiveron 
convidados todos os axentes sociais relevantes da cidade, ademais, dos catro grupos 
políticos que forman esta Corporación, e fíxose ese día, o 2 de decembro, esas tres 
mesas de traballo nas cales se plantexaban cales debían ser as liñas de actuación 
prioritarias para definir a estratexia. 
 
Simultaneamente e por outro lado dende a Concellaría de Emprego no mes de 
novembro, fixérase o Pacto Local polo emprego, o Plan polo emprego no cal se definían 
tamén aquelas liñas estratéxicas en todo o que tiña que ver para formar unha estratexia 
de cidade en todo o referente á creación de emprego, e mellorar o benestar cidadán coa 
creación de novos postos de traballo. 
 
Destas dúas liñas de traballo, participativas, unha xestionada a través da Concellaría de 
Emprego e Promoción Económica, e outra a través de Espazos Cidadáns, a empresa 
IDOM que estaba realizando o proxecto de consultoría para redactar a estratexia 
presenta un primeiro documento no cal quedan definidas todas as liñas de actuación 
estratéxicas que teñen que cumprir cos obxectivos temáticos que definen as bases da 
convocatoria e preséntanse e envíanse a todos os grupos políticos o día 21 de decembro 
un primeiro documento no cal quedan recollidos xa con esta actitude, cales son as liñas 
de actuación e o que será o plan de implementación que sería susceptible de recibir os 
fondos europeos para a financiación. 
 
Este documento recibido polos grupos da oposición o día 21, recibido por todos os 
grupos políticos o día 21, é debatido o día 23 na Comisión Informativa de Urbanismo,  
na cal se contemplan xa todas as medidas de implementación, medidas de 
implementación que son exactamente as mesmas que son aprobadas pola Xunta de 
Goberno do día 30 de decembro, e medidas que son  exactamente as mesmas que 
figuran no documento entregado na versión definitiva no día de onte. 
 
Nesa Comisión Informativa de Urbanismo, estúdase o documento,  póñense en 
evidencia que é un documento demasiado extenso, cuns análises que ocupan máis de 
400.000 carácteres, cando o propio, a propia convocatoria, fala de que todo o 
documento non poderá ter máis  de 250.000 carácteres. Hai unha limitación de espazo, 
que implica que haberá que pulir e limar ese documento, ademais de mellorar a liña 
argumental e das liñas de actuación para ligar as medidas que están no plan de 
implementación con toda a estratexia. 
 
Nesa Comisión informativa, polo tanto,  decídese que haberá que pedirlle ao equipo 
redactor que basicamente reduza a parte explicativa e de análise para axustarse ás 
condicións da convocatoria, e que mellore a liña argumental que da lugar ao plan de 

implementación, que realmente xa esta incorporado o día 23, porque de feito, o plan de 
implementación é aprobado pola Xunta de Goberno o día 30 de decembro, despois de 
pasar polos preceptivos informes de Secretaría e de Intervención. Intervención fai un 
informe para ese documento aprobado pola Xunta de Goberno Local do día 30, no cal 
non pon ningún reparo. 
 
Polo tanto o día 30 aprobase o Plan de implementación, e había un compromiso para 
recibir por parte do equipo redactor o día 5 de xaneiro o documento definitivo, no cal se 
límase xa o volume, o número de caracteres, e que realmente contemplasen o que eran 
as medidas do plan  de implementación tal e como estaban definidas e que mellorase a 
liña argumental. 
 
O documento, ao cal nos comprometemos aquel día 23 a telo con polo menos vinte e 
catro horas de antelación antes da seguinte comisión informativa que planteabamos que 
puidera ser o  venres día 8, non chegou o día 5 e chegou o día 7 pola tarde, co cal o día 
da Comisión informativa do día 8 non se cumprirán esas 24 horas que eu fixara para 
estudar a versión definitiva. Sen embargo, como sempre dixemos, as medidas do plan 
de implementación eran as mesmas. 
 
Na Comisión do día 8 de decembro valoramos a opción de poder introducir ou non 
algunha modificación sobre as que xa estaban no plan de implementación, entendendo 
que como iso requiría volver a tramitar un informe de intervención, pois valoramos a 
opción e a oportunidade de facelo decidindo finalmente que quedase tal e como estaba 
por parte deste grupo de goberno. 
 
Polo tanto, o documento definitivo preséntase no día de onte, día 11, no cal se fai ese 
axuste definitivo para que o documento cumpra con esa limitación que pon o Boletín 
Oficial no cal se limita 250.000 carácteres, incluíndo dentro destes 250.000 carácteres o 
que son os cadros e táboas. 
 
Polo tanto, hoxe a estratexia que presentamos é unha estratexia que aposta por unha 
Compostela na que primemos, por un lado, unha Compostela accesible, accesible para 
todas as persoas, nas cales primemos a accesibilidade universal e primemos a 
mobilidade para unha redución do consumo de CO2, que é un dos obxectivos temáticos.  
 
A estratexia que traemos é unha estratexia que aposta por unha Compostela inclusiva, 
unha Compostela que fixe o foco de atención, sobre todo, nos cidadáns deste concello, 
tanto os que viven na cidade, nos barrios e no rural.  
 
Unha Compostela inclusiva para todos os sectores económicos e toda a poboación viva 
onde viva. E por outro lado, unha Compostela patrimonial, entendendo o patrimonio 
como algo máis que o patrimonio construído, entendendo que o patrimonio desta cidade 

é o construído, o territorio, o natural, os regatos, os camiños, e sobre de todo, a cultura e 
as persoas. 
 
Unha Compostela na cal fixamos un cambio de liña apostando por eses tres eixos 
prioritarios e que tal e como anunciamos no trinta aniversario da Declaración da cidade 
como patrimonio histórico, para nós é importante ter en conta eses tres eixos, e sobre 
todo, é importante ter en conta a xente que vive na nosa cidade. 
 
Polo tanto, traemos un documento completo que debe ser o fío da reflexión para os 
próximos anos para esta cidade, e traémolo para aprobación, porque cremos que é un 
documento que reflexa as necesidades estratéxicas para esta cidade. 
 
Alcalde: Gracias Jorge, e gracias por axustarte ao tempo, Rubén a túa quenda. 
 
Don Rubén Cela Díaz: Si, moitas grazas señor alcalde, e boa tarde a todos e todas. 
 
Permítanme que para explicar o por qué da posición de voto do noso grupo faga 
referencia a algo que o BNG puxo enriba da mesa no pasado debate sobre as ordenanzas 
fiscais para o presente ano. Naquel pleno, o noso grupo fixo especial fincapé en que a 
posibilidade de incrementar as partidas orzamentarias para investimento social e 
produtivo non tiñan porque depender nin exclusiva, nin maioritariamente,  de 
incrementar a carga fiscal ao conxunto da veciñanza de Santiago como se propuña, non. 
 
O BNG coincide en que o obxectivo último ten que ser o que de nun contexto socio-
económico moi difícil, as prioridades do goberno municipal estean na protección social 
e inmediata das persoas máis desprotexidas e o combate contra as causas estruturais que 
provocan esa situación de exclusión. 
 
Porén, dende o BNG acreditamos en que para alcanzar ese obxectivo, unha suba de 
impostos indiscriminada para o conxunto da poboación, incluídas as rendas máis baixas, 
non era nin o único camiño nin o camiño máis desexable, que se podía e que se pode 
ampliar o gasto social e o investimento, que sexa capaz de crear postos de traballo e 
dinamismo económico en Compostela mediante outras fórmulas, como por exemplo, a 
redución do gasto superfluo e a mellor priorización do gasto, a mellor xestión dos 
recursos propios que poidan xerar ingresos para o concello, o maior control da fraude 
fiscal, a revisión de determinadas taxas e prezos públicos e, en último lugar, pero non 
menos importante, o que hoxe nos trae aquí, que é a busca de novos recursos 
económicos. 
 
Nese sentido, dende o BNG entendemos que é crucial para o Concello de Santiago 
poder chegar a acordos con outras administracións, así como participar no maior 
número de convocatorias posibles axustadas ás necesidades da nosa cidade. 

Por ese, motivo o que hoxe traen a debate a este pleno é de especial importancia para o 
Concello de Santiago de Compostela, xa que estamos a falar da posibilidade de obter un 
financiamento extra moi considerable para a realización de determinadas actuacións no 
noso concello. En concreto, dun proxecto de 18.750.000 euros, dos cales 15.000.000 
procederían de financiamento europeo a través dos fondos FEDER, e 3.750.000 euros 
procederían de fondos propios do concello. 
 
Ese é o principal motivo que nos leva a non votar en contra da aprobación desta 
estratexia, non perder a oportunidade de concorrer á obtención de novos recursos 
económicos para Santiago. 
 
Ao noso entender, iso si, as formas nas que se abordou un tema tan importante como 
este non son precisamente as máis desexables. É certo que existen outras cidades que 
aprobaron este tipo de estratexias directamente en Xuntas de Goberno, aínda que 
formalmente fose correcto, cousa para min máis que discutible, dende logo, en termos 
políticos paréceme un erro. Resulta, dende o noso punto de vista, difícil explicar que a 
aprobación dunha estratexia que compromete as principais liñas de actuación deste 
concello, non xa para este mandato, senón ata o ano 2025, non se discutiran e aprobaran 
no marco do Pleno Municipal. 
 
Polo tanto, parécenos correcto o criterio do grupo de goberno de sometelo a debate e 
aprobación do Pleno municipal, iso si, igual que lles damos os parabéns  por traelo a 
pleno, non podemos máis que ser críticos de cómo foi a súa tramitación, porque aínda 
que é certo, como acaba de dicir o señor concelleiro, que levamos meses traballando 
sobre esta estratexia, non é menos certo que entregar un documento de máis de 
duascentas páxinas á unha e media da madrugada, cando se ten unha comisión 
informativa para informalo ao día seguinte as once da mañá, pois non parece o mellor 
xeito de proceder, nin convocar este propio pleno sen estar dispoñible todo o expediente 
co documento definitivo. E tampouco, non atender dende o grupo de goberno a petición 
expresa e reiterada do noso grupo de que este punto contase co pertinente, dende o noso 
punto de vista, informe de intervención municipal. 
 
Para nós, ese último aspecto resultaba imprescindible, como lle trasladamos ao 
concelleiro, non por capricho, senón porque para nós é necesario que esta proposta 
viñese acompañada dun informe de intervención municipal que arroxase luz a respecto 
de que implicacións tería para o orzamento municipal e para o concello a asunción deses 
3.750.000 euros, tendo en conta que existen unha serie de restricións legais de 
estabilidade, sostibilidade e de regra de gasto que hai que cumprir. Ningún deses 
parámetros está contemplado no expediente que se adxunta a este punto. 
 



 11

Ese é o noso criterio, e en grande medida así tamén o apunta incluso o propio informe 
de intervención da Xunta de Goberno á que facía referencia o concelleiro, ademais de 
facer  referencia a que os compromisos futuros que se atopan definidos nesta estratexia 
teñen un nivel de detalle que non permite consideralos gastos plurianuais, tal e como se 
definen no artigo 174 do Texto Refundido  da Lei de Facendas Locais. E advirte tamén, 
como fixo o noso grupo, que é imprescindible manexar uns escenarios orzamentarios 
plurianuais. Nese sentido, queremos destacar que a pesar de que o pedimos en forma de 
plan económico-financeiro, tal e como a lei esixe, a día de hoxe aínda tampouco se 
presentou neste pleno. 
 
Nós consideramos que nese contexto era precisamente no que se debía enmarcar 
calquera estratexia de cidade, e de gasto futuro, para nós iso sería o serio, o coherente e 
o máis transparente. Pero bueno, máis alá das formas, onde non quero comentar máis do 
que xa dixen, tampouco nos parece que o contido deste documento estea a altura do que 
se puidera agardar, a todas luces, dende o noso punto de vista, o documento e a 
redacción final son manifestamente mellorables.  
 
Oxalá, iso si, que este proxecto teña unha moi boa valoración polos técnicos e técnicas 
do FEDER, e que consiga a mellor puntuación posible. Máis dende o noso punto de 
vista, non é unha proposta nin coherente, nin integral para Santiago, falta relato, ou o 
que hai dende o noso punto de vista, pois non está á altura, non. Falta unha visión 
estratéxica a medio e longo prazo da cidade, do que se quere en todos os ámbitos, como 
se realizou no anterior Plan estratéxico da cidade. 
 
Como simple petición dunha subvención, se deixaramos a parte as actuacións concretas 
que nos parecen máis discutibles, parécenos que a proposta sería aceptable, como 
estratexia de actuación desta cidade ata o 2025. Discrepamos con parte do enfoque 
global, e de moitos aspectos concretos formulados nesta estratexia, non vou facer agora 
un repaso de cada un deles por cuestións de tempo, e porque algunhas delas xa as temos 
debatido tamén nas comisións informativas, pero estou convencido de que ata o propio 
goberno discrepa de moitas cousas recollidas nela. 
 
Dende logo estou convencido, e gustaríame pensar que o señor alcalde e o señor 
concelleiro, o conxunto do goberno, non está de acordo con cousas que recolle 
literalmente o texto desta estratexia, incluído por certo, señor Duarte, o último texto. 
Leo textualmente: “Unha posible solución para a conexión da cidade da cultura sería a 
implantación  dalgún tipo de sistema de transporte vertical, ascensor inclinados, 
escaleiras e rampas mecanizadas, fonicular ou teleférico”.  
 
Facía o concelleiro referencia agora a que vimos de celebrar o trinta aniversario da 
declaración de Santiago como cidade patrimonio da humanidade, e eu agardo que este 
tipo de propostas, como a do teleférico ao Gaias, pois fiquen só no recordo, que non 



 12

formen parte dunha estratexia a medio e longo prazo de desenvolvemento sostible dende 
logo, porque para nós tanto en termos económicos como de prioridades políticas é un 
auténtico disparate, e que  faría perigar, como xa ten advertido por certo o ICOMOS, a 
propia declaración de patrimonio da humanidade. 
 
... dicirlle que o documento inicial definía o actual edificio da Casa da xuventude como 
un tapón urbanístico, cónstame  que o que nos consta a todos que esa non é a opinión do 
concelleiro, señor Duarte, nin antes nin agora. 
 
Polo tanto, eu creo que hai cuestións francamente mellorables máis alá de anotacións a 
modo de brincadeira como as que acabo de facer. Con respecto ás propostas concretas 
recollidas, coincidirán comigo en que non parece moi razoable que actuacións, pois por 
exemplo, como a de rúa de Patio de Madres ou a de Castrón Douro teñan unha 
plurianualización a tres anos, non, estamos  a dicir que van estar en obras durante 2016, 
2017 e 2018 estas rúas; ou que por exemplo, simplemente, a repavimentación da rúa das 
Rodas precisa de dúas anualidades, 2017-2018, soa cando menos un pouco raro. 
 
Hai outras actuacións, que xa as discutimos na comisión, pero como acaba de comentar 
o señor concelleiro, ao final o que se aproba hoxe é o mesmo que foi á Xunta de 
Goberno, antes desas propias comisións, polo tanto todo o que falamos alí queda en 
papel mollado. 
 
Hai actuacións que teñen partidas orzamentarias moi reducidas, e pola contra, outras 
que para nós teñen moita importancia e urxencia, pois están excesivamente dotadas, non 
vou entrar agora en detalle, algunhas delas  había vontade por parte do concelleiro de 
corrixilas, eu agardo que si finalmente conceden esta estratexia, pois poidamos discutir 
entre todos e consensuar algúns reaxustes que creo que estamos todos de acordo. 
 
E, en moitos outros casos, dende o meu punto de vista existe unha incongruencia entre 
as análises de cada sector e as propostas incluídas no plan de implementación. Eu creo 
que hai unha oportunidade perdida de que se puideran incluír algunhas cousas que eu 
creo que eran importantes e urxentes, por exemplo, o concelleiro señor Xan Duro, facía 
público fai pouco un informe   onde se detectaban quince ou dezaseis puntos con perigo 
de asolagamento, cuantificaba a propia  empresa entre medio millón e un millón de 
euros, a posibilidade de acceder a suprimir eses puntos negros da cidade, eu creo que 
era unha cuestión que era interesante poder introducir aquí. Eu creo que era interesante 
poder introducir outro tipo de actuacións, xa remato señor alcalde, como podería ser no 
ámbito do Campus Sur o tema do aparcadoiro público do que tanto temos falado todos e 
todas en campaña electoral, ou a revisión integral do alumado público, ou actuacións 
como a da Casa das Máquinas, ou como a actuación en Brañas de Sar, xa sei que non se 
poden recoller nin ceder expropiacións, pero dende logo, si outro tipo de actuacións. 
Polo tanto, o voto do noso grupo será o de abstención. 

Alcalde: Gracias Rubén, señor Paco Reyes a súa quenda. 
 
Don Francisco Reyes Santiás: Grazas señor alcalde, e boa tarde compañeiros e 
compañeiras de corporación. A nosa intervención hoxe vai comezar, precisamente polo 
final.  
 
Nós non imos votar en contra desta proposta que hoxe trae o goberno de Compostela 
Aberta a aprobación do Pleno, e non imos votar en contra, primeiro, porque nós 
compartimos a necesidade de investimentos para esta cidade, e nós compartimos a 
importancia de obter quince millóns de euros dos fondos europeos FEDER, e polo tanto, 
non soamente hoxe, non imos votar en contra desta proposta, senón que poñemos a 
axuda no que sexa posible e ao nivel que sexa posible do noso grupo, para que esta 
proposta poida chegar a bo termo, e polo tanto, obter eses quince millóns de euros de 
financiamento da Unión Europea para a nosa cidade. 
 
Por suposto, non imos votar en contra desta proposta, porque a proposta que hoxe ven a 
este pleno dálle a razón ao Partido Socialista, cando no debate fiscal, de ordenanzas 
fiscais, nos plantexamos unha baixada no seu momento do IBI, e no que nos da a razón 
esta proposta é que efectivamente a proposta do Partido Socialista non afogaba en 
absoluto a acción de goberno, senón que existen outras posibilidades  de acadar ese 
diñeiro como pode se esta, ou como ser, particularmente, a loita contra a fraude fiscal. 
Por ese motivo, por todos estes motivos non imos votar en contra. 
 
Outra cousa é efectivamente todo o procedemento que se ten seguido, porque a primeira 
pregunta que temos que facernos é, exactamente, que é o que aprobamos hoxe, porque o 
concelleiro de espazos cidadáns acaba  de plantexar que o que se aproba hoxe é un 
proxecto estratéxico 2015-2025 para o desenvolvemento urbano sostible da cidade, pero 
na documentación que se nos achega está precisamente á que el tamén se refire, 
aprobación en Xunta de Goberno de 30 de decembro de 2015, o que se aproba é 
precisamente este proxecto que se vai presentar diante da Unión Europea para acadar 
eses 18.750.000 de euros polo período 2016-2020, polo tanto temos que volver a 
preguntar que é o que hoxe estamos a aprobar neste pleno. 
 
Por outra banda, nós tamén temos que referirnos ao informe da intervención. Un 
informe de intervención que plantexa as súas dúbidas con respecto ao cumprimento 
dentro deste marco estratéxico, tendo en conta de que a estas alturas aínda non se ten 
presentado o Plan económico-financeiro que é preceptivo por lei presentar, e que por 
certo,  o goberno ata en tres plenos ten prometido á cidadanía, porque o fixo en pleno, 
que o tiña presentado, aínda non coñecemos nada dese plan económico-financeiro. 
Como claramente se establece que o que é necesario, é un marco orzamentario 
plurianual, que ten que asumir as restricións legais de estabilidade, sostibilidade e regra 

de gasto, e di textualmente o informe de intervención: “Que ningún destes aspectos 
están complementados en memoria   económica xunta ao plan que se presenta a 
aprobación.” 
 
Do mesmo xeito que fala de que  non se pode considerar como se presentan gastos 
plurianuais, senón soamente un compromiso de habilitación de crédito, polo tanto, 
entende a intervención, que non pode informar a este respecto. 
 
Con respecto ao contido, gustaríanos falar do que é o plan 2015-2025, agora xa 2016-
2025, que nós atopamos efectivamente problemas no sentido de que determinadas 
cuestións que nós entendemos eixos estratéxicos para a cidade non están 
suficientemente tratados, vou citar soamente algúns deles, o tema da EDAR, a estación 
intermodal,  a ausencia de referencia a instalacións deportivas, o tema de Brañas de Sar, 
para un tema que xa é, a parte que está publicitada, ou o tema por exemplo de 
aparcadoiros que xa estaban recollidos no PXOM desta cidade, e polo tanto, non se 
entende que non se inclúan dunha maneira máis clara e máis estable. 
 
Por outra banda, tamén, atopamos problemas con respecto ás modificacións que ten 
sufrido o plan, e polo tanto, cales son os criterios, porque por exemplo no caso, por 
poñer un exemplo, da rúa Batalla do Clavixo e Ponte da Reina na zona de Belvís, pois o 
certo é que no seu momento se establecía para o Plan 2014-2020, 900.000 euros, ... 
novamente estaba  neste proxecto   estratéxico 2016-2025, pero descoñecemos os 
criterios que levan a que o que hoxe se nos presenta para levar á Unión Europea   pois 
queda reducido a 50.000 euros. Cáles son os criterios que hai para esa mudanza?, eses 
criterios nos non os temos. 
 
E por outra banda, o que ten sido claramente todo o procedemento, mire o 
procedemento, a verdade é que é francamente mellorable, francamente mellorable 
porque se conformaron dúas reunións formais, e unha informal. As dúas reunións 
formais unha o 23 de decembro a outra o 8 de xaneiro de 2016. Por certo para esa 
reunión do 8 de xaneiro a información non chegou pola tarde, a información chegou á 
1:06 horas da madrugada do día 8, esa é a realidade, iso é o correo electrónico que nós 
temos. O que houbo durante a tarde, concretamente ás 19:37 horas, foi unha chamada  
do concelleiro para avisar de que aínda non se tiña enviada a documentación, polo tanto, 
esa é unha cuestión. 
 
E na reunión informal do día 11, o que se plantexa claramente é que o que se pretende é 
que se aprobe neste pleno  o que se vai presentar diante da Unión Europea, o proxecto 
2015-2020. Por certo, si que quero facer aquí un paréntese e dicirlle que nós non imos 
criticar a urxencia, .... pero non imos criticar ... neste pleno, e non o imos facer, non 
polo que ten dito o concelleiro de espazos cidadáns diante dos medios de comunicación, 
senón polo que dixo nesa reunión informal, porque foi sinceiro, o que dixo o concelleiro 

foi que como non estaba claro, ou non tiñan de todo claro os técnicos se era necesaria a 
aprobación soamente en Xunta de Goberno ou mesmo en pleno, acudían ao principio de 
prudencia para non correr o risco de que se puidera rexeitar esta proposta, e por 
precisamente por iso, non soamente non criticamos que isto se aprobe en pleno, senón 
que o apoiamos, o avalamos como acabamos de facelo. 
 
Outra cousa é que isto se puido traer ao pleno ordinario do mes de decembro sen 
problema ningún se se tiveran feito os deberes a tempo, porque iso si que temos que 
dicirllo señor concelleiro, é que unha vez máis o goberno de Compostela Aberta fai os 
deberes o último día. Estamos a aprobar esta proposta horas antes de que remate o prazo 
para presentalo diante do Ministerio, o que non se pode continuar nunha dinámica na 
que por non facer os deberes a tempo, o que se lle plantexa a oposición é apelar a súa 
responsabilidade  e ter que aprobar un texto exactamente como esta, porque a 
responsabilidade da oposición, non permite loxicamente perder a oportunidade de   
acadar estes quince millóns de euros para investimento. 
 
E polo tanto, insisto, o que non pode acontecer de aquí a un futuro, é que a apelación 
sistemática e continuada á responsabilidade da oposición serva para tapar a falta de 
xestión, a falta de previsión, a falta de capacidade, ou falta de responsabilidade ou todo 
xunto, que puidera ser, neste caso do grupo de goberno. 
 
Polo tanto, o que nós esperamos co noso plantexamento que imos facer neste pleno que 
é de abstención, para non impedir que se poida presentar, e insisto, ofertamos axuda ata 
o nivel que sexa posible por parte deste grupo para poder axudar a que se acade esta 
subvención. O que nós esperamos é que hoxe sexa o punto final  para unha maneira de 
facer as cousas, que hoxe sexa un punto de inflexión, e polo tanto, que a partires de 
agora se fagan os deberes en tempo, e polo tanto, non se teña que apelar 
sistematicamente a responsabilidade da oposición para aprobar textos, e para aprobar 
proxectos na que xa non queda tempo para facer modificacións. Máis nada e moitas 
grazas. 
 
Alcalde: Moitas grazas señor Paco Reyes, señor Agustín Hernández a súa quenda. 
 
Don Agustín Hernández Fernández de Rojas: Moitas grazas señor alcalde, boas 
tardes a todos e todas. Estamos hoxe ante un pleno que ten sen dúbida un dobre 
obxectivo, aprobar a estratexia de desenvolvemento urbano sostible e integrado, que 
serve tamén para formular e presentar a solicitude de axuda ao amparo da Orde do 
Ministerio de Facenda e Administracións Públicas do 13 de novembro do ano pasado. 
 
Esta segunda cuestión, como se ten debatido aquí, non require unha aprobación do 
pleno no sentido estrito, posto que a solicitude de axuda é unha competencia da Xunta 
de Goberno Local. Agora ben, no procedemento de xestión das axudas que aparece 

recollido na devandita orde, especifícase que entre a documentación a presentar para 
acceder á axuda, debe figurar o acordo ou resolución de aprobación da estratexia 
adoptada polo órgano competente. 
 
Polo tanto, que quede claro que nós como grupo estamos de acordo en que un 
documento de desenvolvemento a medio e longo prazo como do que estamos a falar, 
pase polo pleno, e tamén sería desexable que acadara un amplo consenso. En todo caso, 
na miña intervención vou falar das dúas cuestións, tanto da solicitude de axuda, como 
da estratexia no seu conxunto. 
 
O Partido Popular, e en concreto o grupo municipal Popular, cre que non é posible o 
desenvolvemento e o progreso e o avance da nosa cidade, sen formular obviamente   
unha estratexia competente, solvente, completa, integral e crible, para definir un modelo 
de desenvolvemento urbano sostible e integrado. 
 
É tan claro o noso compromiso con ese plantexamento ao longo prazo no horizonte de 
2025, que en febreiro de 2015 puxemos en marcha un equipo de traballo para a 
redacción da devandita estratexia, a través, precisamente, do traballo do persoal 
municipal, contando cun apoio externo dunha consultora de prestixio. O traballo para 
contar con dita estratexia iniciouse en febreiro de 2015, cun plantexamento de realizar 
un traballo serio, profundo, que contara coa aprobación de todos os sectores da cidade, 
de todas as administracións, que nacera en definitiva da participación e do consenso. 
 
Estamos falando do mes de febreiro, de documentos que viron a luz ao longo do mes de 
xuño, e dun traballo do que se deu traslado ao novo equipo de goberno no mes de xullo 
de 2015. Pois ben, mentres uns traballabamos e iniciabamos unha senda de diálogo, 
participación na confección de novos documentos, o novo goberno municipal someteu 
este expediente ao máis absoluto esquecemento ata o mes de outubro ou novembro, no 
que se reiniciou o traballo, iso si, sen chamar ao consenso real e á participación do resto 
dos grupos políticos con representación municipal. 
 
A primeira noticia dun documento relativo á estratexia tivémola no mes de decembro, e 
é máis, o fin de semana pasado, aínda non coñeciamos o texto do documento que 
pretenden aprobar. Onte, día 11, despois da derradeira xuntanza, aínda non coñeciamos 
o expediente, e hoxe mesmo non temos claro cal é o expediente que imos aprobar. É 
dicir, pretenden vostedes que demos a nosa conformidade a un documento no que non 
participamos e sobre o que non podemos posicionarnos ao non ter existido tempo 
material para a súa análise. 
 
Estamos de acordo en que estamos ante un documento estratéxico para a nosa cidade, 
tamén en que se trata dunha estratexia que supera un e mesmo dous mandatos 
municipais, e que polo tanto, debería de concitar un consenso máximo. Non obstante 

para chegar a ese consenso o goberno debería ter vontade real de acadalo,  vontade real 
no mes de xullo, cando se iniciou o mandato de xeito efectivo, no mes de setembro 
cando empezaron a aterrar, no mes de novembro cando se publicou a orde, ou mesmo 
fai un mes cando nos trasladaron o primeiro borrador.Sen embargo en ningún momento 
demostraron con feitos ningunha vontade de diálogo. Convocáronnos á reunión sen que 
contaramos coa documentación en tempo e forma.  Incumpriron reiteradamente os 
prazos, os seus prazos, e pretenden que apoiemos un documento cheo de inexactitudes, 
erros e imprecisións. 
 
Un documento que denota o drama, e digo drama, que supón para a cidade ter este 
goberno, un goberno que non é quen de dirixir e cando ante as evidencias ten que 
recoñecer a súa incapacidade bota a culpa a calquera. Mellor dito, un goberno que non 
dirixiu, e o responsable é precisamente o señor alcalde e o concelleiro incompetente,   
que demostrou o pouco ou nada que lle interesa o desenvolvemento sostible, o pouco ou 
nada que lle interesa o futuro da cidade,  e o pouco ou nada que lle interesa que 
contemos cunha estratexia competente, coherente e solvente para marcar as liñas 
mestras do futuro de todos.  
 
Pode ser que non lles interese, que non lle interese, porque esta sendo desleal á cidade, 
si é que é así, e está traizoando á cidade, ou pode ser que estean vostedes incapacitados 
para dirixir os destinos da capital de Galicia, pode ser tamén iso, a razón será unha ou 
outra, pero o resultado, lamentablemente é que a cidade perde. Unha oportunidade de 
contar cunha estratexia que poida ser motivo de orgullo para todos os veciños e as 
veciñas, e tamén o resultado pode ser, e créanme  que este grupo municipal desexa que 
non sexa así, que a cidade perda a oportunidade de contar con fondos e recursos 
financeiros do período 14-20. 
 
Agora dende o 17 de novembro establece unha partida para Galicia de 83,13 millóns de 
euros, dunha partida total ata o 2020, de 118,8 millóns de euros, haberá, polo tanto, 
unha segunda oportunidade, unha oportunidade adicional,  pero é obvio que quen da 
primeiro, da dúas veces, e por desgraza só a forma de tramitación do expediente 
evidencia o que é este goberno. 
 
Unha orde que se publica en novembro, que define en novembro a documentación que 
hai que presentar, que establece en novembro un prazo de presentación que remata o día 
13 de xaneiro,  .. mal cumprimentada polo concello, cunha documentación que non está 
elaborada o día 10 de xaneiro. Unha documentación que chega tarde e que chega mal, 
que presenta múltiples incongruencias, inexactitudes e erros na súa documentación, por 
citar algúns erros, señor Duarte, por exemplo na análise económica os datos que se 
achegan resultan imprecisos, destacando a ausencia de fontes, erros clamorosos para 
cuantificar, por exemplo, a poboación estudantil de  Santiago que a fixa en 30.000 
persoas, mantendo a cifra dos anos 90.  

Na análise da estrutura de gobernanza e dos marcos de participación cidadá, por 
exemplo, se mencionan as temáticas que podían ser abordadas dende un punto de vista 
supralocal, sinalándose a seguridade cidadá e a protección civil, obviando que por lei a 
seguridade cidadá non pode prestarse dende un punto de vista supralocal  non podemos 
constituír entidades nin órganos especiais de administración ou xestión. 
 
Nas conclusións da análise local resulta sorprendente que apenas haxa retos no ámbito 
social, nin aparecendo na matriz ...., nin como ameaza, nin como ....., aparecen os 
problemas de emprego, de vivenda ou de mendicidade. Na análise do  marco 
competencial, non se teñen en conta as novidades normativas, de forma especial as 
introducidas pola lei 27/2013, ao falar da lei de grandes cidades confúndense as 
competencias das grandes cidades coas potestades que lles son propias a todos os 
municipios, provincias e illas. Tamén se menciona que o concello conta con organismos 
autónomos, curioso, e empresas municipais que se encargan da recollida do lixo e do 
abastecemento da auga, cando en Santiago todos sabemos que a recollida do lixo e o 
abastecemento da auga son servizos concesionados. E non deixa de sorprender que 
nunha ... da cidade se citen entre as .... o elevado custe da xestión pública  da cidade, 
penso que vostedes igual o que queren é baixar o soldo a todos os funcionarios. 
 
Hai unha ausencia clamorosa, de mención a cuestións deportivas, polo que se refire á 
mobilidade habería que advertir que as galegas, supoño que querían dicir as Cancelas, 
existe un problema, e nas galegas non existe ningún problema nin ningún centro 
comercial que condicione a mobilidade. E detectar que algunhas consideracións sobre a 
cidade da cultura, sobre a estación intermodal, están xa desactualizadas.  
 
As alternativas para conectar a cidade da cultura co periférico están obsoletas, 
gustaríame saber se vostedes están de acordo en conectar a cidade da cultura co 
periférico a través dun vial por riba das vías e por riba das vivendas do barrio de Viso, 
porque habería que informar aos veciños do barrio do Viso. Sorprende que á hora de 
analizar as relacións de mobilidade de Santiago, se alude a relacións coa súa área 
metropolitana e co resto de Galicia, e non se mencione a relación do núcleo urbano e as 
parroquias. 
 
Moitas dúbidas nos suscita nunha cidade como a nosa, a idea de configurar unha rede de 
transporte público baseado no transbordo, sen que se contemplen actuacións ambiciosas 
na rede de marquesiñas ou de información electrónica. 
 
Sobre o uso do vehículo particular, que realmente ata certo punto é inevitable, cabe 
defender o seu uso racional, pero máis dúbida suscita, a idea que se propón no 
documento de penalizar o vehículo particular, gustaríame saber se a idea deste goberno 
é colgar os veciños do rural por vir ao centro   urbano, etc., etc. 

En definitiva, un documento cheo de erros, cheo de imprecisións e a parte do contido do 
propio documento, preocúpanos gravemente as diferenzas entre o mesmo e o informe 
proposta que nos facilitaron como parte do expediente relativo ao plan de 
implementación da estratexia. 
 
No devandito informe hai sete actuacións con distinto orzamento ao que figura na 
estratexia,  ascendendo o importe total a 17,7 millóns de euros, pero indicando que o 
importe final son 19,9 millóns de euros, cando o documento da estratexia fixa o 
financiamento mediante o programa operativo  de crecemento sostible en 18,7 millóns, 
dos que 15 millóns de euros procederían da achega Europea,  qué cantidade é a correcta 
señor Duarte? 
 
En definitiva este grupo non vai apoiar este documento, porque non podemos apoiar 
aquilo que non coñecemos, no que non participamos, e aquilo  que unha vez analizado 
con toda a urxencia, froito única e exclusivamente da súa deixadez, deixa traducir unha 
imprevisión e uns erros que o invalidan. 
 
Un documento errado no diagnóstico, e remato xa, no seu contido, cheo de imprecisións 
e inexactitudes. Un documento que pon en evidencia o peor deste goberno, a súa 
incompetencia, a súa falla de capacidade de dirección, a súa improvisación permanente, 
e a súa falla de liderazgo do tecido funcionarial do Concello. 
 
Un documento que debería avergoñalos, pero non se equivoquen, nós non votamos en 
contra de que a cidade conte con fondos europeos do período 14-20, xa sei que 
comezaran vostedes a buscar frases feitas para criticar o PP, a isto, si que dedicarán o 
seu tempo, estou seguro que xa están    dedicando o seu tempo,   non teño dúbida que  a 
partir deste pleno vostedes   comezarán a crear o seu relato,  o seu relato será que a 
oposición non é responsable, que a oposición non está conforme con que a cidade 
acceda a fondos adicionais, que oposición fai pinza, que a consultora é un desastre, e 
que a súa contratación foi culpa do PP, ese pode ser o seu relato, pero non é a realidade. 
Fronte ao relato está a realidade, que sinceiramente, non pode ser máis lamentable. 
 
Remato, nós o que facemos hoxe é non apoiar algo que é impresentable, impresentable 
no sentido de que non se pode presentar a ninguén, nin en ningún sitio, dito isto, ogalla 
a cidade, ogalla a cidade a pesares da súa incompetencia, volvo a repetir, conte con estes 
fondos e con moitos máis obviamente, pero tamén, non boten a culpa a ninguén no caso 
de non resultar adxudicatarios da axuda, se por desgraza non acadamos o obxectivo a 
culpa será só de vostedes, persoalmente, do señor concelleiro que non cumpriu un só 
dos prazos que comprometeu, porque está máis preocupado da súa imaxe virtual que do 
traballo real, que non é quen de concretar, que non sabe dirixir un equipo humano, que 
non está nos problemas da cidade. Probablemente non esté nos problemas da cidade 

porque está máis preocupado da súa carreira política, ou mesmo da súa carreira persoal, 
pero sinceiramente, é lamentable, para min como veciño é dramático ver que a cidade 
pode estar perdendo unha oportunidade pola súa falla de compromiso. 
 
Alcalde: Gracias señor Agustín tivo dous minutos de prima para facer esta grande 
intervención. Pasariamos a unha segunda intervención, coido que son cinco minutos na 
segunda quenda, non?, señor Duarte. 
 
Don Jorge Duarte Vázquez: ... das cousas que si contén, e que a veces, como dicía a 
modo de brincadeira o señor Rubén Cela, hai unha paternidade compartida neste 
documento, está encargado o documento, está encargado o documento e as análises 
están feitas na época do anterior goberno, por iso si é certo que chegou a figurar neste 
documento o derrube da Casa de Xuventude,  e é certo que poden figurar partidas como 
estudos para poder mecanizar ou facilitar o acceso á Cidade da Cultura, que 
evidentemente non compartimos, pero que son opcións que están dentro do documento, 
e que cando un fai unha análise e un diagnóstico estuda as opcións.    
 
Alcalde: Bueno despois de ter escoitado en silencio ao señor Agustín Hernández, donas 
e cabaleiros, se fan o favor. 
 
Don Jorge Duarte Vázquez: Cando se fala das propostas incluídas e non incluídas no 
documento, entendemos que este é un documento que pode contar, o plan de 
implementación pode contar, con financiación, e entendemos que hai cousas que non 
podemos esperar a ter a financiación. Cando falamos dos arranxos necesarios para evitar 
as inundacións, entendemos que son das medidas prioritarias que haberá que acometer 
dende este concello, ou  cando falamos da Casa das Máquinas, entendemos que son 
cousas que haberá que asegurar a estabilidade do edificio o antes posible. Polo tanto, 
cando se priorizan as accións que hai que meter aquí, non son as máis imprescindibles, 
senón que son aquelas que realmente pretendemos levalas adiante, pero que non son, 
non teñen esa urxencia e esa necesidade. 
 
Falaba o señor Paco Reyes de que non entendía algunhas das que están e non están e por 
qué están, falaba en concreto da Edar. Esta estratexia conta cun obxectivo moi claro, 
que é reducir o número de metros cúbicos de augas residuais que chegan a EDAR. Os 
obxectivos que están plantexados na estratexia non pasan por unha nova EDAR, senón 
que pasan por reducir os caudais de auga para ser tratados pola EDAR que se fagan. 
 
Polo tanto, todas as medidas que se inclúen, porque é así como definen os obxectivos 
temáticos que están contemplados na Orde Ministerial, pasan por redución  de 
aportacións á  depuradora existente, e polo tanto, todas as medidas que están 
contempladas dentro da estratexia pasan pola redución de verquidos que chegan a ser 

tratados. Polo tanto, hai varias medidas que están incluídas e que o seu propósito é 
diminución das augas que teñen que ser tratadas. 
 
Hai partidas como a estación intermodal que si están incluídas dentro dese análise 
estratéxico de accións prioritarias para a cidade, e dentro das medidas de 
implementación está por exemplo contemplar os accesos á estación intermodal, pola 
parte da Estación de Autobuses, rúa Clara Campoamor. 
 
Cando se fala dos aparcadoiros, entendemos que non debe de ser unha política, cando 
falamos de redución da .... de CO2, entendemos que é necesario priorizar o transporte 
público e evitar a utilización de transporte privado, polo tanto, aparcadoiros disuasorios 
si, aparcadoiros para residentes non, pero entendemos que a prioridade basicamente é 
transporte público, máis e mellor transporte público. 
 
Fálase da urxencia da aprobación deste documento hoxe. O documento estivo a 
disposición coas medidas de implementación de todos os grupos o día 21, está dende o 
día 21 a disposición coas medidas de implementación de todos os grupos, e negar iso, é 
negar a realidade. Dende entón todo o que ten que ver co capítulo IV do diagnose en 
adiante, coas medidas de implementación, está a disposición dos grupos, o que se 
reduciu e modificou son os análises previos. 
 
Hoxe non é que o aprobemos neste concello, no 90% dos concellos está a ser aprobado 
onte ou hoxe, porque é así como temos que chegar para cumprilo, cantas máis reunións 
poidamos ter, canta máis participación poidamos  ter. O que estaba claro é que non 
podiamos anticiparnos a que saíra a Orde, de feito hai demasiados análises, houbo que 
modificar todo o documento, porque a Orde impoñía outros criterios e houbo que 
axustar o documento. 
 
Polo tanto, chegamos hoxe, pero chegamos tendo e posto sobre a mesa dende o día 2 de 
decembro, para esa primeira convocatoria, para falar destes documentos, e dende o 21 
que nos sentamos ó día 23 na mesa ata hoxe, ou ata o día 30 que as medidas de 
implementación foron aprobadas, ese diálogo estivo sempre aberto. 
 
Eu de verdade que con respecto ás palabras do señor Agustín, eu non sei se el pensa que 
estou preocupado da miña imaxe virtual, eu non sei que imaxe quere crear el, pero de 
verdade que esa enerxía era moito mellor tela aplicado para gobernar mellor, porque 
realmente hai cousas que é realmente sorprendente que diga que non hai nada 
contemplado con  respecto a emprego, inclusión social e vivenda, cando nas medidas de 
Compostela inclusiva está, por exemplo, a instalación de ascensores en edificios 
residenciais en barrios desfavorecidos,  por exemplo está o centro municipal de acollida 
para persoas sen fogar cunha dotación dun millón de euros, ou por exemplo está a oferta 

de emprego, o plan que ven da estratexia “aposta por ti, aposta polo teu barrio”, cun 
orzamento de 700 mil euros. 
 
Polo tanto, eu creo que todas as análises que fixo cando empeza por falar que non 
contempla emprego, inclusión social e vivenda, creo que o resto das análises se teñen 
tanto rigor,como isto que empeza dicindo, eu creo que está bastante errado, e as súas 
palabras quedan cualificadas, se isto é todo o que coñece do documento. 
 
Alcalde: Gracias Jorge, segunda quenda Rubén. 
 
As quendas estanse cumprir. 
 
Don Rubén Cela Díaz: Moitas grazas señor alcalde. Eu o que creo que tamén é 
importante é ter, tamén, certa capacidade de autocrítica,  non. Eu creo que esta 
estratexia e este documento teñen cousas interesantes e moi positivas para a cidade, e 
dende logo, se a aproban hai medidas concretas, pois dende o tema dos ascensores, a 
recuperación do Sar e Sarela, as seguintes fases do Castelo da Rocha, hai moitísimas 
cousas que non son propiedade intelectual de ninguén, senón que serán un contributo 
importante para mellorar a calidade de vida dos veciños e veciñas de Santiago e 
mellorar un desenvolvemento sostible a medio e longo prazo da cidade.  
 
Para min iso é indiscutible, e non o vou poñer en dúbida, pero a min tamén me gustaría 
que, polo menos, parte do goberno houbese un mínimo de autocrítica, de recoñecer que 
cando menos non se fixo todo o ben neste proceso, nin moito menos, porque todos 
partiamos, creo que todos partiamos, que dende logo os documentos orixinais non eran 
precisamente moi boiantes, creo que partiamos todos diso. E creo que todos podemos 
compartir de que este procedemento final, pois cando menos non foi moi ortodoxo, non. 
Eu alégrome de que se traia a pleno, alégrame de que chegue a tempo para que mañá se 
poida cargar na plataforma dixital e que o Concello de Santiago compita nun 
procedemento de concorrencia competitiva con outras cidades galegas, alégrome, creo 
que é positivo para a cidade, pero polo menos partamos de que non se fixo todo o ben 
neste proceso, porque non é certo, e  creo que flaco favor se lle fai ao debate e ás 
conclusións que se poidan sacar. 
 
Nese sentido, mirando cara o futuro, bueno, eu creo que o importante neste momento é 
cruzar os dedos, que isto teña a mellor puntuación posible, que concedan esta 
financiación, que accedamos a eses quince millóns de euros de financiamento, e a partir 
de aí, eu o que lle pediría ó concelleiro de urbanismo é o compromiso de que se volvan 
a debater na Comisión de urbanismo as partidas concretas do Plan de implementación, 
dentro da marxe que dan este tipo de proxectos europeos, podémolo comprobar, incluso, 
co anterior goberno con respecto ao Santiago Urbana Norte, hai flexibilidade para 
revisar algunhas cousas.  

E eu creo que hai algunhas cousas que non son de detalle, que son de vulto, algunhas 
delas xa se corrixiran con respecto ao que aprobaron vostedes na Xunta de Goberno, e 
desgraciadamente hoxe non vamos aprobar iso, vamos aprobar  o que aprobaron na 
Xunta de Goberno, e polo tanto, polo menos, que  si finalmente conceden estes fondos 
pois se poidan cando menos por en común  e corrixir o que sexa corrixible. 
 
Por último, e para non esgotar o tempo, facía referencia ao concelleiro pois un pouco á 
brincadeira da miña intervención, certamente unha brincadeira. Eu sei perfectamente 
que o señor Duarte non quere poñer ningún teleférico ao Gaias, pero facía como unha 
referencia, precisamente, a que Duarte, cando non compartes algo non o pos, vale, entón 
un documento que se revisou vinte veces pois o lóxico é que no documento final xa non 
apareza, e que determinadas cuestións que eran corrixibles estiveran corrixidas. 
 
Máis alá diso, eu creo que no  elenco das, practicamente, cen medidas de 
implementación, como digo, hai cousas moi interesantes   e moi positivas, creo que 
faltan outras importantes, creo que faltan outras importantes e que entran en 
contradición con outras cousas, porque mire, eu son moi respectuoso cos programas 
electorais, e co cumprimento dos programas electorais, agora ben, eu teño estado en 
diferentes debates co actual alcalde onde se comprometía publicamente, como nos 
comprometemos outros con veciños do Ensanche, con comerciantes do Ensanche en que 
sería unha cuestión prioritaria deste mandato mirar unha alternativa de estacionamento 
público no entorno do ensanche da cidade.  
 
Entón eu coincido con vostede, faltaría máis, en que hai que mellorar o transporte 
público de Santiago, só faltaría, e só faltaría que non se abordara como un eixe 
estratéxico precisamente en fondos FEDER, que teñen como unha das premisas o 
desenvolvemento sostible, a redución das emisións de CO2 e outro modelo de 
mobilidade, só faltaría iso, agora ben, eu creo que medidas dese tipo, pois non é que 
sexan importantes, son imprescindibles, e aquí había unha oportunidade para poder 
financiar con fondos europeos nun 80% infraestruturas que todos e todas sabemos que 
non baixan do seis, sete, oito, incluso dez millóns de euros, e que polo tanto podería 
asumir, incluso, a empresa TUSSA sen ningún problema no caso de que se puideran 
establecer proxectos dese tipo. 
 
Hai outros, que a min parecéndome interesantes, e o discutimos na Comisión de 
urbanismo, como esa mellor conexión de todo o que ten que ver coa zona da Avenida de 
Salamanca, da Estila, con todo o que rompeu un pouco, esa navallada de Xoán XXIII no 
seu día, pois que sendo interesantes, mellorando a permeabilidade da cidade e sendo 
importantes, non son nin urxentes, nin prioritarias con respecto a moitas outras cousas   
que hai enriba da mesa. 

Vostede dicía, e remato con isto, que por exemplo hai actuacións como a Casa das 
Máquinas, ou como outras cuestións que plantexaba eu antes, que non están incluídas na 
estratexia porque para vostedes xa son unha prioridade política, entendo, a desenvolver 
con orzamento municipal, con fondos propios, non, pero é que precisamente eu creo que 
esta é a grande utilidade dos fondos FEDER, ou polo menos pola experiencia que teño 
na xestión dalgúns proxectos deste tipo, o máis interesante, o máis relevante, é poder 
incluír cousas que xa se ten a certeza que se van facer, ou que son absolutamente 
prioritarias, e non precisamente proxectos que só se farán en función de se se consegue 
ou non ese tipo de cofinanciamento. 
 
Polo tanto, se a Casa das Máquinas é unha prioridade, se o tema dos asolagamentos, se 
outro tipo de cuestións teñen vostedes intención de facelas, que creo que sería positivo, 
pois con máis razón incluílas nesta estratexia, porque o 80% da súa financiación podería 
proceder de fondos europeos, e polo tanto, aliviar e dedicar recursos propios do concello 
a outro tipo de necesidades. Moitas grazas. 
 
Alcalde: Grazas Rubén, señor Paco Reyes. 
 
Don Francisco Reyes Santiás: Vou tentar de axustarme ao tempo como fixen na miña 
primeira intervención. Unha cousa é compartir moitos dos programas que presentan 
neste proxecto para o seu financiamento, pero o que non é menos certo é que temos un 
problema coa disparidade de  datos e financiamento entre o documento base de 
implementación, ese é un problema. 
 
Por suposto que se hoxe non o aprobamos non se pode presentar este proxecto para o 
seu financiamento, por iso nós imos facer un exercicio de responsabilidade e imos 
permitir que se poida aprobar, e polo tanto, que se poida presentar, insisto, ofrecemos o 
noso apoio para poder levalo adiante, e que sexa concedido. Pero unha cousa é iso, e o 
único que lle estamos a pedir fronte a nosa actitude de responsabilidade é un pouco de 
autocrítica, o proceso é perfectible, todo o procedemento que se seguiu neste caso é 
perceptible, e polo tanto, iso é o que lles estamos a pedir. 
 
O que si que me preocupa, e iso si teño que dicilo, e que conste en acta, e que claro, 
despois da última intervención do concelleiro de espazos cidadáns,  cómo pode 
presentar o goberno un documento, un proxecto co que non está de acordo? 
 
Dous, cómo é posible que se presente aquí un plantexamento no que recoñecen vostedes 
que non contemplan unha nova EDAR? 
 
Cómo é posible que plantexen aquí, que a conexión que ten que ser un proceso 
urbanístico, perdón, de reurbanización importante para a conexión do Ensanche co Sar e 

coa Pontepedriña, con Brañas de Sar, se limite a esa pasarela que xa teñen comentado 
noutros foros.  
 
Cómo é posible que digan aquí que non apostan por un aparcamento para residentes? 
Iso ten que constar en acta. 
 
Polo tanto, fronte á nosa actitude de responsabilidade neste pleno, o que si que teño que 
dicir é que o que lle pedimos ao goberno, é autocrítica, e segundo, si que é certo que 
despois da última intervención do concelleiro marchamos o grupo municipal socialista 
deste pleno, moi preocupados. Máis nada e moitas grazas. 
 
Alcalde: Moitas grazas Paco Reyes, señor Agustín Hernández. 
 
Don Agustín Hernández Fernández de Rojas: Si, vou tratar de non esgotar os cinco 
minutos para compensar o exceso anterior.  
 
Alcalde: Tenos enteiros, e algún máis se quere. 
 
Don Agustín Hernández Fernández de Rojas: O proceso e o documento son 
perfectibles, home, é unha forma suave de falar, pero estou de acordo co señor portavoz 
do grupo municipal socialista, que o documento non ten moito de interese para o 
goberno, pois queda reflectido na intervención do señor Duarte, pasou dezaoito minutos 
explicando como tivo que facer para reducir un documento en 25.000 carácteres, e dous 
minutos para dicir que o documento debe ser inclusivo para as persoas. Home, faltaría 
máis, é un documento para a cidade. 
 
Home, brincadeiras e contradicións, podémolas ter tomando uns grolos na rúa do 
Franco, pero sinceiramente, é moi grave ter brincadeiras, ter contradicións, nun 
documento que vai ser avaliado ao máis alto nivel no Ministerio de  Facenda. 
Sinceiramente, poderiamos estar moitos minutos, non teño ningunha dúbida de que o 
señor Duarte é coñecedor perfectamente de que poderiamos estar moitos minutos 
enumerando erros, inconcrecións, e absolutas faltas de coherencia deste documento. 
Que por certo, e simplemente para rematar, unha estratexia non é unha relación de 
investimentos, é unha estratexia, e polo tanto pode haber investimentos en determinadas 
materias, pero a estratexia non pode esquecer determinadas cuestións importantes para a 
cidade. 
 
Miren, nós créanme que somos construtivos, e precisamente porque somos construtivos, 
imos presentar unha iniciativa neste vindeiro pleno, para crear unha comisión especial, 
para crear unha comisión especial que sexa quen de facer unha iniciativa seria de 
arranxar esta desfeita, de axustar o documento ao que a cidade merece, crear un grupo 
de traballo a través desa comisión, un grupo de traballo no que estean representados 

todos os grupos da corporación que, obviamente, non estea presidido pola persoa que 
acreditou que non é capaz de presentar unha estratexia de desenvolvemento urbano 
sostible merecente de levar a denominación de estratexia de desenvolvemento urbano 
sostible de Santiago de Compostela, e por iso imos presentar esa moción no vindeiro 
pleno, que agardamos conte co apoio do resto dos grupos, para sinceiramente contar cun 
documento que de verdade sexa merecente de marcar o desenvolvemento urbano e 
sostible desta cidade de aquí ao ano 2025.  
 
Moitas grazas e máis nada. 
 
Alcalde: Moitas grazas señor Agustín Hernández. Por alusións non tiña pensado 
intervir, pero vou facer unha breve intervención, porque hai varias alusións feitas 
directamente a min, sobre todo polo grupo municipal do Partido Popular, entón 
utilizarei a miña quenda de cinco minutos. 
 
En primeiro agradecer as posicións de responsabilidade do BNG e do Partido Socialista 
respecto á aprobación do que é estratexia integrada de desenvolvemento urbano e 
sostible, creo que hai que agradecelo publicamente, porque é evidente que non estaba 
nada claro que a competencia fora plenaria, é certo que houbo un principio de 
seguridade xurídica para traelo, creo que somos a única cidade que o está a debater de 
maneira plenaria, polo menos, dentro da lei de grandes cidades, porque o resto o 
aprobou en Xunta de Goberno. 
 
É certo, tamén, e entendemos que había razóns políticas para que se dera o proceso de 
debate, e estamos a falar dunha estratexia que busca unha captación de fondos, que está 
por ver se os podemos captar. 
 
Unha estratexia que seguramente sería mellorable, se queren un pouco de autocrítica, 
sería mellorable tanto na parte que nos toca de xestión, como na que ten a paternidade 
do Partido Popular, porque o de hoxe foi un espectáculo dantesco, non só non recoñecen 
a criatura, senón que a negan, e logo din que van ter relacións sexuais cos catro grupos 
para ter unha nova. 
 
Absolutamente dantesco.  O señor Agustín Hernández pon a venda diante da ferida, xa 
di cal vai ser o noso argumentario. Agradecémoslle que pense por nós, porque as cousas 
que foi dicindo as compartimos totalmente, bueno, entón fainos aí un traballo 
importante, e digo isto, señor Agustín, porque claro, eu non sei se empezou o ano 2016 
en modo apocalíptico, pero claro, eu fun anotando nas intervencións, cinco 
incompetencias, incapacidades, drama da cidade, traizón, é dicir, son verbas que vou 
anotando da súa intervención, por iso digo o de modo apocalíptico do ano 2016, que 
non está vostede tan belicoso, .. o 2016 empezou belicoso, sobre todo despois de dicir 
que a consultora que foi a que fixo  o texto base foi contratada polo Partido Popular, e 

que é unha consultora de prestixio, e que o neno naceu moi ben ata xuño, e que logo o 
neno foi mal nutrido, e agora chega nun estado, incluso, no que vostedes o negan, o 
botan de casa e o negan, que bueno, que hai que ir a outra comisión. 
 
Entón claro, é bastante sorprendente, porque iso non é así exactamente, o traballo non 
estaba feito ata xuño. Eu sei que vostede ten moita lexitimidade no seu código xenético, 
e pensa que a estratexia ia ben, a estratexia de participación non estaba contemplada na 
contratación, houbo que implementala sen fondos, facer unha serie de enquisas, non se 
puido ampliar o contrato á Consultora Idom cando era necesario, para que puntuara 
unha estratexia de participación houbo que tirar de imaxinación para facer todas as 
consultas cidadáns e os encontros. 
 
E, evidentemente, home, chegar aquí e adoptar unha posición non só de equidistancia, 
senón de voto en contra, a min gustaríame ver se o van a facer, polo menos foi o que 
dixo hoxe. 
 
VOCES. 
 
Alcalde: Home, pois agradézolle moito a abstención, despois da súa intervención 
desculpe que fixera esa interpretación, porque non sei do modo apocalíptico ........., dou 
por boa a súa intervención señor Hernández incluídos os insultos e  descualificacións, e 
dou por rematada a miña intervención, porque eu, seguindo a súa argumentación, si que 
pensei que ían a ter unha votación en contra, incluso nos dixeron cal ia ser o noso 
argumentario, por favor, nós non falamos en ningún momento durante as súas 
intervencións. 
 
Polo argumentario pensei que a súa posición ia ser a do voto en contra, eu claro, eu 
partía de cal sería a posición, se non fora pola posición de responsabilidade dos outros 
grupos  da corporación, pero senón é así, non se preocupe, que non vamos a ter nin 
ataque, nin crítica, nin venda diante da ferida,  respectamos a abstención, se se van 
abster señor Agustín, creo que gastou moitas enerxías para tan pouco camiño, pero 
bueno. Descúlpeme, porque a intervención unicamente estaba xustificada porque pensei 
que pola súa intervención non ían absterse. 
 
Pasamos logo á votación, señor secretario, do que é a aprobación da estratexia de 
desenvolvemento urbano e sostible. 
 
Rematado o debate o Pleno da Corporación por 10 votos a favor dos/as concelleiros/as 
do grupo municipal de Compostela Aberta, e 15 abstencións correspondentes aos 
concelleiros/as dos grupos municipais do Partido Popular, PSdeG-PSOE e BNG (9PP, 
4PSdeG-PSOE e 2 BNG), aproba a Estratexia de Desenvolvemento Urbano Sostible 
Integrado (DUSI) para a área da cidade de Santiago de Compostela 2014-2025. 

E non sendo outro o obxecto da reunión o Sr. Alcalde-presidente  a dá por finalizada 
sendo as 18:10 horas do día da data, do que, como secretario, dou fe e certifico. 
 
     O alcalde-presidente,                                             O   secretario do pleno, 
 
 
 
Martiño Noriega Sánchez               Francisco Javier Castiñeira Izquierdo 
 

 


